Thema: Patagonia /Y Wladfa, Cymry yn Ariannin 

Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl, baner y ddwy wlad.
Yn ystod hanner cyntaf y bedwaredd ganrif ar bymtheg ymfudodd llawer o Gymry i America ond roedd llawer ohonynt yn poeni am barhad eu Cymreictod a'u ffordd o fyw. Roedd yr ail genhedlaeth yn dueddol o golli eu Cymreictod. Tyfodd y syniad, yn enwedig ymysg Cymry Ohio o sefydlu gwladfa gwbl Gymraeg. Roedd gweinidog o Gymru, Michael D. Jones ac eraill yn cefnogi’r syniad yn frwd.
Penderfynwyd sefydlu gwladfa yng ngogledd ddwyrain Patagonia ar lan yr Afon Camwy lle'r oedd llywodraeth Yr Ariannin yn barod i gynnig tir i'r mewnfudwyr. Yno gallent wireddu eu breuddwyd o sefydlu cymdeithas hollol Gymraeg. I bob un o’r ymfudwyr roedd y fenter yn cynnig ffordd i ddianc  o galedi bywyd a chyfle i ddiogelu eu hiaith a'u traddodiadau.
Sleid 2: Llong: Y Mimosa
Hwyliodd y criw cyntaf draw i Batagonia ar y Mimosa. Defnyddiwyd y llong yn bennaf i gludo siwgr o Frasil a the o China. Ond ei mordaith enwocaf oedd cludo'r ymfudwyr o Lerpwl i Batagonia yn 1865. Hwyliodd y Mimosa a’i chriw ar ddydd Sul, Mai 28ain 1865, a chyrraedd Patagonia ddau fis yn ddiweddarach, mordaith o ryw 7,000 o filltiroedd.
Sleid 3: Map yn dangos Chubut
Yn ystod y fordaith cafwyd dwy storm enbyd, un yn ymyl Sir Fôn a llall ger arfordir Yr Ariannin. Glaniodd y llong ar ddydd Gwener, Gorffennaf 28ain 1865, ym Mhorth Madryn. Ar y dyddiad yma bob blwyddyn mae Cymry Ariannin yn dathlu Gŵyl y Glaniad.
Glanfa ddigon anial a wynebodd yr ymfudwyr, a thaith bellach o ryw ugain milltir cyn cyrraedd pen y daith, tref  a alwyd yn Rawson, canolfan talaith Chubut. Nes ymlaen, gyda mewnlifiad pellach o ymfudwyr sefydlwyd trefi Trelew a'r Gaiman. Yn 1885 sefydlwyd cymuned yng Nghwm Hyfryd, wrth draed mynyddoedd Yr Andes.
Sleid 4: Llun o ‘Lais yr Andes’.
Er caledi'r blynyddoedd cynnar, llifogydd erchyll a chynaeafau gwael, llwyddodd Y Wladfa, ac erbyn heddiw allan o'r tua 150,000 o bobl sy'n byw yn nhalaith Chubut mae tua 20,000 ohonynt yn ddisgynyddion i'r Cymry.
Sbaeneg yw iaith y mwyafrif o'r boblogaeth ond er hynny mae'r iaith Gymraeg yn dal yn fyw yn y Dyffryn. Maen nhw’n gwneud eu gorau i gadw’r iaith Gymraeg yn fyw yno wrth agor ysgol gynradd ddwyieithog -  Cymraeg a Sbaeneg, cynnal gwersi Cymraeg, cynnal eisteddfodau, cyhoeddi papur bro ‘Llais yr Andes’  a chadw’r cysylltiad rhwng Cymru a Phatagonia yn fyw.  
Er i’r Cymry fynd i'r Wladfa i gadw eu hiaith a'u traddodiadau yn fyw, daeth gorfodaeth gan y llywodraeth i wneud Sbaeneg yn iaith swyddogol ym 1880 ac yn ystod yr ugeinfed ganrif lleihaodd y  nifer y bobl oedd yn medru siarad Cymraeg. Daeth yn iaith i’r capel a’r teulu yn unig. 

. 

Sleid 5: Llun o Gapel Moreia, Trelew, Patagonia.
Oherwydd bod yr ymsefydlwyr cyntaf eisiau cadw eu ffydd Gristnogol yn fyw yn ogystal â’r iaith, fe adeiladon nhw nifer o gapeli er ei fod yn waith caled ac yn ychwanegol i bopeth arall oedd rhaid iddyn nhw wneud. Ond drwy’r capeli hynny fe lwyddon nhw i gadw’r iaith a Christnogaeth yn fyw mor bell o Gymru.
Mae tref ym Mhatagonia o’r enw Trelew. Enwyd y dref ar ôl Lewis Jones, un o arloeswyr Cymraeg Patagonia. Yno mae capel Moreia, y trydydd capel i gael ei adeiladu ym Mhatagonia yn yr 1880au. Mae nifer o'r ymsefydlwyr Cymreig wedi eu claddu yn y fynwent, gan gynnwys Lewis Jones. 
Sleid 6: Y  'Tehuelche' a Lewis Jones
Mae’n anodd i ni gredu y byddai criw bach o bobl a oedd yn wynebu caledi o bob math, stormydd, llifogydd a chynaeafau (harvests) gwael yn trafferthu i adeiladu capeli. Ond roedd eu Cristnogaeth yn rhan bwysig o’u bywydau. Eu Cristnogaeth a wnaeth iddyn nhw drin y bobl leol gyda pharch a byw yn heddychlon gyda nhw yn wahanol iawn i be ddigwyddodd mewn ardaloedd eraill lle lladdwyd miloedd o frodorion lleol gan ymsefydlwyr o Bortiwgal a Sbaen.
Roedd pobl o lwyth y  'Tehuelche' yn byw yn yr ardal. Roedd y trefnwyr yn gwybod am hyn cyn i'r fintai gyntaf o Gymry hwylio i Batagonia a phwysleisiodd Michael D. Jones arweinydd yr ymfudwyr y dylid trin brodorion Patagonia gyda phob tegwch. 

Gan fod y Cymry mor gyfeillgar roedd y Tehuelche yn barod i’w helpu. Nid oedd yr ymfudwyr yn gyfarwydd â hela a bu’r Tehuelche yn garedig iawn yn rhannu eu dulliau hela gyda hwynt ac yn eu dysgu i farchogaeth ceffylau gwyllt . Oni bai am eu perthynas dda â’r Tehuelche, mae'n bosib  y byddai hanes y Cymry yn Ariannin  wedi bod yn wahanol iawn.
Sleid 7: Yr adnodau isod

Dyma ddwy adnod enwog o’r Beibl un sy’n dweud, Dylech chi drin pobl eraill fel byddech chi'n hoffi iddyn nhw eich trin chi. Ac un arall sy’n dweud, Rwyt i garu dy gymydog fel rwyt ti'n dy garu dy hun.
Mae’n anodd iawn i weithredu’r geiriau. Mae’n her i ni i gyd i fod yn amyneddgar, yn gyfeillgar ac yn gariadus tuag at bobl eraill. Ond dyna yw sialens y Beibl i ni. Am fod Duw yn Dduw cariad mae o’n dymuno gweld ei bobl yn dangos cariad tuag at eraill. Roedd yr anturwyr o Gymru yn rhoi eu ffydd ar waith ym Mhatagonia ac oherwydd hynny fe lwyddon nhw yno.
· Gweddïwn: Ein Tad, diolch i ti am y geiriau doeth sydd yn y Beibl. Diolch mai Duw cariad a heddwch wyt ti, ac mai dy ddymuniad ydy i bobl y ddaear fyw’n heddychlon gyda’i gilydd. Diolch am esiampl y Cymry aeth allan i Batagonia a thrin y brodorion lleol gyda pharch. Diolch am eu dewrder a’u menter yn cychwyn bywyd mewn gwlad newydd ac yn mynd â’u ffydd Gristnogol gyda hwynt. Helpa ni drin pobl eraill gyda pharch ac i gofio mai o’r Beibl  mae’r anogaeth yn dod.  Amen.

